
War Saxaafadeed
UNICEF waxa ay soo dhoweyneysaa go’aanka ay Dowladda Federalka Ku-meel-gaarka ah ku ansaxineyso Heshiiska Xuquuqaha Carruurta
Nayroobi, Kenya, 20ka Nofembar 2009: UNICEF ayaa maanta soo dhoweysey warkii ay Dowladda Soomaaliyeed ee Federalka Ku-mee-gaarka ah ay ku sheegtey in ay dooneyso in ay qayb kaga noqoto Heshiiska Xuquuqaha Carruurta. Go’aankan waxaa uu ku soo aadey xilli dunida oo dhan looga dabaal-degayo 20-guuradii Heshiiska.

Shaac ka qaadidda go’aanka ay ku gaartey in ay raacdo jaangooyooyinka ugu sarreeya ee Heshiiska Xuquuqaha Carruurta, waxa ay Dowladda Federalka Ku-meel-gaarka ah ay ku ballanqaadeysaa in ay hubiso xuquuqaha carruurta dalka. Raacidda iyo fulinta Heshiiska waxaa uu muhiimad  ballaaran u leeyahay carruurta Soomaaliyeed, ee ay sida weyn saameynta ugu yeesheen iska-hor-imaadka socda, aafooyinka dabiiciga ah ee soo noqnoqda iyo saboolnimada daba-dheeraatey.

 “Ballanqaadkan Dowladda Federalka Ku-meel-gaarka ah waxa uu yimid waqti muhiim ah, iyada oo ilmaha ku nool bartamaha iyo koonfurta Soomaaliya uusan noloshiisa ku noolaan nabad” ayaa ay tiri Rozanne Chorlton, oo ah Wakiilka UNICEF Somalia. “UNICEF waxa ay si buuxda uga shaqeyneysaa taageeridda geeddi-socodka lagu ansaxinayo Heshiiskan iyo dejinta tubtii loo mari lahaa fulintiisa.” 

“In kasta oo ay Soomaaliya noqotey mid ka mid ah goobaha ugu adag ee uu ilmo ku koro, haddana waxaa dhiirigelinteeda leh in la arko ballanqaadkan lagu saxayo xaaladda jirta. Waxa aan rajeyneynaa in aan aragno natiijooyin la taaban karo oo ay helaan carruurta Soomaaliyeed oo muddo dheer ay ku dhacaysey dhibaatada iskahorimaad sanado socdey oo xataa loo diidey xuquuqahooda ugu hooseeya.” Ayaa ay raacisey Marwo Chorlton.
######
Fariinta tifaftiraha:

Soomaaliya waxa ay mid ka ahayd laba dal oo dunida oo dhan inta ay saxiixeen aan ansaxin Heshiiska Xuquuqaha Carruurta. Bishii Maajo 2002, Dowladdii Qaran ee Ku-meel-gaarka ahayd (TNG) ayaa saxiixa Soomaaliya ee Heshiiska Xuquuqaha Carruurta kula gashey Xoghayaha Guud ee Qaramada Midoobey. Ansaxinta Dowladda Federalka ee Ku-meel-gaarka ah (TFG) ee Heshiiska Xuquuqaha Carruurta ayaa macneyaal weyn ku yeelan doona mustaqbalka. 

Intaa waxaa dheer, in maamullada Somaliland iyo Puntland ay horeba u shaaciyeen in ay doonayaan in mabaa’diida Heshiiska Xuquuqaha Carruurta ay dhexgeliyaan nidaamyadooda sharci waxaana xuquuqaha gaarka ah ee carruurta ay wax kaga qabteen shuruucdooda, sida Sharcigii Garsoorka Carruurta ee Somaliland soo saartey 2008da iyo Qodobka 19aad ee Xuquuqda Carruurta ee ku jira Dastuurka Puntland.
Shaac ka qaadistan TFG-da waxaa uu qayb ka yahay dadaallo socda oo lagu dhisayo qaabka sharciga xuquuqaha carruurta ee dhammaan dalka Soomaaliya.  

